
 Boed tangnefedd dros Ŵyl y Nadolig a Blwyddyn Newydd 

llawn Bendithion i holl aelodau Hope-Siloh

Sul 22 Rhagfyr 9:45 Gwasanaeth Nadolig y Plant a’r Bobl Ifainc – Drama’r Geni 

Sul 22 Rhagfyr  6:00 Gwasanaeth Golau Cannwyll yn y Neuadd 

Dydd Nadolig 9:00  Gwasanaeth Cymun Undebol Dydd Nadolig

Lawnsio Llyfr Newydd! - Gyda’n Gilydd
Stori o wahanu ac ailuno yw'r gyfrol newydd hon. O fewn chwarter canrif i sefydlu Eglwys yr Hope, gadawodd nifer o'r aelodau er mwyn sefydlu achos newydd yn Siloh. Aeth y ddwy Eglwys ymlaen o nerth i nerth am ddegawdau, cyn i'r edwino cyffredinol yn hanes capeli Cymru arwain at gynllun radical yn yr unfed ganrif ar hugain, pan welwyd aelodau'r ddwy Eglwys yn gweithio gyda'i gilydd i ffurfio'r Hope-Siloh newydd. Cynnyrch Gweinidog ac Ysgrifennydd yr Eglwys yw'r gyfrol ddwyieithog Gyda'n Gilydd.

Cofiwch am y Noson Lansio, nos Fercher, 18 Rhagfyr yn y Festri Fawr am 7pm. Bydd adloniant a lluniaeth, a chyfle i brynu copi o'r llyfr am £10. Oherwydd y grant a gafwyd gan CADW trwy eu Cynllun Grantiau Mentrau Dinesig (Treftadaeth), bydd holl elw'r gwerthiant yn mynd i Gronfa Adeiladau'r capel. Anrheg Nadolig ardderchog! Ein targed yw gwerthu pob un o'r 300 sydd wedi eu hargraffu (ac felly £3,000 i'r Gronfa Adeiladau). 
Gwasanaeth Operation Christmas Child

Yn flynyddol bellach rydym yn rhoi lle teilwng i’r achos ‘Operation Christmas Child’ yng nghalendr ein capel. Eleni, Tachwedd 18 oedd y diwrnod arbennig hwnnw. Elusen Samaritan’s Purse sy’n trefnu’r apêl gan erfyn arnom i ddarparu Bocs Nadolig i blant a phobl ifanc llai ffodus na ni.  Unwaith eto roedd brwdfrydedd y plant ac aelodau’r capel yn heintus – pawb wrth eu bodd yn llanw cymaint â phosib i fewn i’r bocs ‘sgidie mwya y bu’n bosib cael gafael arno. 

[image: image3.jpg]



Cafwyd gwasanaeth bendithiol iawn  o dan arweiniad ein gweinidog a braf oedd clywed cyflwyniad am gefndir yr elusen gan rieni ifanc y capel. Bu’r profiad o wylio’r DVD a ddarparwyd gan yr elusen yn un emosiynol ac roedd gweld ymateb y plant ar y sgrin wrth dderbyn eu bocsys yn atgyfnerthu gwerth cefnogi achos mor deilwng.  

	Gweinidog:     Y Parch. Llewelyn Picton Jones, BSc, MEd

                       50 Heol Glanffrwd, Pontarddulais, Abertawe, SA4 1QE

                       01792 882889       Lpicjones@aol.com                    


	Gair y Gweinidog – ‘Roedd y Plentyn hwn yn wahanol’


 ‘Mewn llawer dull a llawer modd y llefarodd Duw gynt wrth y tadau yn y proffwydi, ond yn y dyddiau olaf hyn llefarodd wrthym ni mewn Mab.’ (Hebreaid 1:1-2)

         Mae’r llythyr at yr Hebreaid yn agor gyda’r honiad anferthol fod Duw – a oedd wedi llefaru’n gynt trwy’r proffwydi – yn awr wedi llefaru i’r byd yn Ei fab ei hun.  Mor wahanol oedd y baban yma a anwyd ym Methlehem i unrhyw faban arall. Roedd yna dri gwahaniaeth:

· Roedd yn wahanol o’r dechreuad

· Roedd yn wahanol yn yr hyn a dyfodd i fod

· Roedd yn wahanol yn yr hyn a wnaeth i’r byd.

           Daeth i achub y byd. Gall  newid ein byd a gall ein newid ninnau hefyd os ydym yn ei gymryd o ddifri. Mae buddugoliaeth yr Ysbrydol wedi ei sicrhau i bawb sy’n plygu mewn gwir addoliad o flaen crud y plentyn oedd yn wahanol. 

            Ydych chi’n cofio fel roedd Edward y Cyntaf wedi sicrhau ffyddlondeb y Cymry yn y ddeunawfed ganrif?  Trwy addo iddynt Dywysog – un oedd yn: 

· fab i frenin

· un oedd wedi ei eni yn eu gwlad 

· un oedd yn ddifai

      Beth wnaeth ond cynnig fel ei tywysog, ei fab ei hun oedd newydd gael ei eni yng Nghastell Caernarfon. Plentyn oedd yn ddifai.

       Felly, mae Duw yn dod atom unwaith eto  y Nadolig yma gyda chynnig sy hyd yn oed mwy rhyfeddol  – Mae e’n cynnig i ni Arweinydd, Gwaredwr, Tywysog Tangnefedd a Brenin – ei Fab ei Hun, yr Oen difai. 

       Efallai ein bod yn teimlo nad oes llawer ry’m ni’n gallu gwneud i ddod â heddwch i fyd mor dywyll  ac i ehangu teyrnas Dduw o ewyllys da.  Ond rydym i gyd yn gallu dechrau y Nadolig hwn trwy rhoi ein hunan i’r Iesu – y baban oedd yn wahanol. Mae’r bywyd Cristnogol yn gyfres o ddechreuadau newydd a dyma gyfle newydd i ni gyd i ail-edrych ar ein perthynas gyda Iesu Grist y Nadolig  hwn.       

                            “Beth a roddaf iddo?........fy mywyd oll!” 

	Trefn Gwasanaethau 2014 (9:45am)


Ionawr  5

Gweinidog                         

Ionawr 12

Parchg Ddr Vivian Jones                                                                                                                             

Ionawr  19

Gweinidog                         

Ionawr 26

Parchg Dewi Myrddin Hughes                                    

Chwefror 2

Gweinidog (Cymun) 

Chwefror 9

Gweinidog                         

Chwefror 16

Parchg E.D.Morgan

Chwefror 23

Gweinidog                         

Mawrth 2

Gweinidog – Gwasanaeth ‘Nôl i’r Capel’ a dathlu Gŵyl Ddewi                                  

Mawrth 9

Gweinidog (Cymun)

Mawrth 16

Mrs Ann Walters                                                                                              
Mawrth 23

Gweinidog                         

Mawrth 30

Parch. Derwyn Morris Jones                    
	Eglwysi Cymraeg Pontarddulais a’r Cylch 


Rhagfyr 29

Plygain am 5.30 y.h. yn Eglwys San Mihangel

Ionawr 21 

Gwasanaeth Wythnos Weddi am Undod Cristnogol

                       

Eglwys San Mihangel am 2.00

Chwefror  4

Gwasanaeth yng Nghapel y Gopa am 2.00

Mawrth 7

Dydd Gweddi Chwiorydd y Byd  am 7.00 yn y Tabernacl

Mawrth 27

‘Ymdrech Arbennig’ - Hope-Siloh am 6.00

	Nadolig Hope-Siloh


Mae’n taflen sy’n rhestru digwyddiadau’r Nadolig yn dangos prysurdeb yr Eglwys dros dymor yr Adfent, ynghyd â’r gwasanaethau arbennig. Ceisiwch gefnogi, - mae presenoldeb pob unigolyn yn bwysig ac rydym yn ffodus o gael y cyfle i ddathlu’r Nadolig yng nghwmni’n gilydd.  Mae rhai o’r digwyddiadau wedi eu nodi isod. 

Cinio Nadolig

Aeth bron i ddeugain ohonom i’r Deri amser cinio ddydd Sul, 1af Rhagfyr, i fwynhau  cinio Nadolig. Cawsom wledd yn wir, a’r cwbl wedi’i weini’n gyflym a hwylus. Diolch, yn ôl ein harfer, i Ifor a Gwenda am drefnu. 

Cartrefi Preswyl

Braf iawn oedd gweld cynifer o’n haelodau mor barod i fynd i’r Cartrefi  Nyrsio a Phreswyl lleol  i gynnal gwasanaethau Nadolig byr yn y Gymraeg. Rydym bob amser yn cael croeso arbennig yn Yr Hafan, Llys y Tywysog, Llysgwyn a’r Hollies. Mae’n bwysig iawn bod pobl sydd wedi arfer addoli yn y Gymraeg yn gallu parhau i wneud hyn, rhai ohonynt yn aelodau o’n heglwys ni. 

Mae Gwenda Evans a Rhiannon yn sicrhau eleni eto y bydd aelodau'r capel sy'n gaeth i'w cartrefi yn derbyn rhodd Nadolig fechan gan y Capel. 

Ffair Nadolig 

Roedd y Festrioedd yn fwrlwm fore Sadwrn cyntaf Rhagfyr i’n Ffair Nadolig flynyddol . Bu nifer fawr o’n haelodau yn brysur iawn yn paratoi mewn amrywiol ffyrdd a rhaid diolch i bawb am eu gwaith caled a’u haelioni ac i bawb a ddaeth i gefnogi. Codwyd tua £1180!

Dydd Mercher 18 Rhagfyr 
9:30 Parti Nadolig y Clwb Babanod

Dydd Mercher 18 Rhagfyr 
7.00 Lansio llyfr Hanes yr Eglwys  

Dydd Iau 19 Rhagfyr 

5:30 Parti Nadolig yr Ysgol Sul

Dydd Sul 22 Rhagfyr    
9:45 Gwasanaeth Nadolig y plant a’r Bobl Ifainc

    



6:00 Gwasanaeth Golau Cannwyll yn y Neuadd

Dydd Nadolig 


9:00  Gwasanaeth Cymun Dydd Nadolig 

Sul 29 Rhagfyr 

9:45 Gwasanaeth dan ofal y Gweinidog





5:30 Plygain (Eglwys San Mihangel)

O! Deuwch ac addolwn Grist o’r nef

	Newyddion


Cyfarchion Penblwydd 

Yn ystod y misoedd diwethaf mae dau o’n haelodau hynaf wedi dathlu eu penblwyddi:

· Mr Ben Herbert yn 95 mlwydd  oed 

· Mrs Sally Evans yn 95 mlwydd oed 

Danfonwn gyfarchion penblwydd iddynt a’n dymuniadau gorau i’r dyfodol.

Dymuniadau Gorau

Estynnwn ein dymuniadau gorau i aelodau a fu mewn ysbytai yn ddiweddar, gan gynnwys Mrs Sally Evans, Mrs Marion James, Mr Huw Killa,  Mrs Enid Morris, Mrs Megan Thomas, Heol Bolgoed, Mrs Beti Williams a Mr Ronald Williams.  Cofiwn hefyd am ein holl aelodau sydd mewn cartrefi preswyl neu’n gaeth i’w cartrefi a dymunwn yn dda iddynt.

Marwolaethau

Trist yw cofnodi marwolaeth un o’n haelodau yn ystod y mis diwethaf, sef Mrs Winnie Davies oedd yn byw yng Nghartref Preswyl Melbourne House yn Cross Hands erbyn hyn, ond  gynt o Teras Llysgwyn. Cydymdeimlwn yn ddwys gyda’r teulu a hefyd gyda Eric a Philip Jones a’u teuluoedd. Mae Eric a Philip wedi colli eu hewythyr, Mr Elias Llewelyn Jones oedd yn frawd i’w tad. Ry’n ni’n cydymdeimlo hefyd gydag unrhyw aelod arall sy wedi colli perthnasau yn ystod y misoedd diwethaf.  

Octavio

Unwaith eto, rydym wedi llwyddo i godi digon o arian i noddi Octavio am flwyddyn arall. Codwyd £250, - diolch yn fawr i bawb am eu haelioni.. Bydd cymuned Octavio yn Mozambique hefyd yn elwa o’r arian a gesglir gan World Vision.

Y Dosbarth Beiblaidd

Yn ystod Tymor yr Hydref buom yn trafod Ail Lythyr Paul at Timotheus, a chafwyd cyfarfodydd bywiog ac adeiladol. Yn y Flwyddyn Newydd byddwn yn astudio Llythyr Paul at Titus. 

Pob yn ail Ddydd Mawrth yn y Capel Bach Bethesda, Llangennech am 2 o’r gloch.

Croeso cynnes i bawb.


Mudiad Chwiorydd Talaith y De.

Bu Marie Lynne mewn pwyllgor o’r uchod yn ddiweddar a phenderfynwyd cyflwyno sieciau o £1,000 yr un i Apêl Undeb yr Annibynwyr i  Haiti ac i Apêl  Cymorth Cristnogol i gefnogi’r bobl a effeithiwyd gan gorwynt Haiyan yn y Philipinau.

Cyfundeb Dwyrain Caerfyrddin a Brycheiniog

Yn ystod Mis Hydref cynhaliwyd Cwrdd Chwarter yng nghapel Bethesda y Tymbl o dan lywyddiaeth Marie Lynne. Roedd nifer dda yn bresennol a braf oedd cael croesawu Elenid Jones, Caerdydd i’n plith. Elenid yw Cydlynydd y De o Apêl Undeb yr Annibynwyr i Haiti a chyflwynodd ffeithiau am gyflwr a hanes Haiti. Dosbarthwyd pecynnau gwybodaeth i eglwysi’r cyfuneb a gobeithiwn fel eglwys i roi sylw i’r apêl yma yn ystod y Flwyddyn Newydd.

Banc Bwyd

Rydym wedi derbyn llythyr gan y rhai sy’n rhedeg y Banc Bwyd yn lleol, yn diolch i ni fel eglwys am ein cefnogaeth a’n cyfraniadau cyson. Mewn erthygl yn “Y Tyst “ yn ddiweddar nodwyd y canlynol:  “Pam ddylai eglwys fod ynglyn â Banc Bwyd? Am ei fod y peth iawn i wneud. Am ein bod yn  aml yn cael ein gweld fel sefydliadau sy’n bodloni er ein mwyn ni ein hunain ac nid er mwyn eraill. Am ein bod am rannu’r tosturi a ddangoswyd i ni gan Dduw yn Iesu Grist i gymaint â phosibl o’n cyd Cymry.” Anne Easter sy’n sicrhau bod ein cyfraniadau yn cyrraedd y man dosbarthu yng Ngorseinon. Yr adeg hon o’r flwyddyn, yn ogystal â’r nwyddau arferol, byddai’r trefnwyr yn gwerthfawrogi cyfraniadau o fisgedi, siocled a.y.y.b ar gyfer y teuluoedd fydd mewn angen dros y Nadolig. Beth am holi ffrindiau, cymdogion a theulu i gyfrannu eitem neu ddwy o fwyd hefyd? Mae’n drist iawn meddwl y bydd yr angen am focsys bwyd yn drwm dros y Nadolig hyd yn oed yn ein hardal ni. 

Noson Goffi Lleisiau Lliw

Cynhaliodd Lleisiau Lliw noson goffi yn Neuadd y Capel i godi arian i apêl Bore Coffi Macmillan. Codwyd £500! Diolch i bawb am eu cefnogaeth.

Llongyfarchiadau
Llongyfarchiadau i Rhys Gealy ar 

ennill cap dros Gymru (dan 18) ac 

am faeddu tim Awtralia!
	Y Plant a’r Ieuenctid


Clwb Babanod

Bellach mae gan y Clwb Babanod dros 25 o aelodau, a thua 20 yn mynychu yn wythnosol – mae’r festri fach yn orlawn! Mwynheuodd y plant drip i Funsters fis Hydref, ac mae pawb yn edrych ymlaen at barti Nadolig y Clwb ddiwedd y tymor. Edrychwn ymlaen hefyd at groesawu rhai o blant y Clwb i ymuno gyda phlant yr Ysgol Sul yn y Gwasanaeth Nadolig. 
Gweithgareddau M.I.C.

Joio gyda Iesu 

Mynychodd nifer o blant yr Ysgol Sul a’u rhieni yr oedfa uchod yng nghapel Gellimanwydd, Rhydaman yn ystod mis Tachwedd. Roedd tyrfa fawr yn bresennol a nod yr oedfa oedd cyflwyno neges Efengyl Iesu Grist mewn ffordd gyfoes a pherthnasol. Gwnaethpwyd hynny o dan arweiniad bywiog band lleol “ Y Diarhebion “ a chafwyd sgets a neges bwrpasol. Roeddwn yn wir wedi Joio gyda Iesu!

Chwaraeon

Yn ystod mis Tachwedd hefyd cymerodd ein tim uwchradd pêl-rwyd ran yng nghystadleuaeth chwaraeon M.I.C. yng Nghaerfyrddin. Llongyfarchiadau gwresog i Heledd, Lowri, Elin, Chloe a Bethan am ein cynrychioli fel eglwys.

Llongyfarchiadau!
Llongyfarchiadau i Derek ac Alaw (arweinyddion 

y Clwb Ieuenctid) ar eu dyweddiad!

Parti Nadolig y Clwb Ieuenctid.
Bydd yr Ysgol Sul a’r Clwb Ieuenctid yn ailddechrau ar Ionawr 12ed.

Gwasanaeth Diolchgarwch

Cynhaliwyd gwasanaeth diolchgarwch y capel fis Hydref gyda nifer o blant y capel yn cymryd rhan. Yn ôl ein harfer, casglom reis a phasta. 

	Cymanfa Ganu Undebol Pontarddulais a’r Hendy


 Ddydd Sul Hydref y 6ed cynhaliwyd Cymanfa Ganu Undebol Pontarddulais a’r Hendy yng Nhapel Hope - Siloh.  Arweinydd y Gymanfa oedd Geraint Williams, organydd Capel Bethesda, Llangennech a’r organydd oedd Ian Lewis.   

Yn y bore, braf oedd gweld y capel yn gyfforddus lawn ar gyfer Cymanfa’r Ifanc. Rydym yn ffodus iawn fel Cymanfa i gael cefnogaeth gan ddwy ysgol leol sef  Bryniago ac Ysgol Gyfun Gŵyr. Mae ein dyled yn fawr i Luned Mair Jones, Sioned Evans a Berian Lewis am baratoi eitemau graenus a safonol o’r ddwy ysgol. Yn ogystal â chefnogaeth yr ysgolion  mae Ysgol Sul Capel Hope-Siloh yn gwneud cyfraniad gwerthfawr hefyd. 

[image: image10.jpg]




Llywydd y bore oedd Jennifer Clarke, a chyflwynwyd y rhannau  arweiniol yn raenus iawn gan Siôn a Rhys Tiplady a Heledd Jones.  Roedd hi’n bleser hefyd clywed plant yr Ysgol Sul yn adrodd yr emynau cyn iddynt gael eu canu’n llawn brwdfrydedd  i gyfeiliant band o ddisgyblion Ysgol Gyfun Gŵyr gyda Luned Mair yn chwarae’r allweddell ac Ian yn chwarae’r piano. 

Llywydd cyfarfod yr hwyr oedd Delyth Mai Nicholas aelod o’r Hen Gapel.  Cyflwynwyd y rhannau arweiniol yn ddefosiynnol iawn gan Clive James aelod o Gapel Newydd, Yr Hendy.   Cafwyd canu deallus a cherddorol  iawn o dan arweiniad Geraint ac i gyfeiliant Ian.  Rhaid nodi ein dyled a’n diolch i Eric Jones am ei amynedd, ei arbenigedd a’i waith diflino wrth hyfforddi mynychwyr yr Ysgol Gân bob nos Sul yn mis Medi. Diolchwn hefyd i barti Lleisiau Lliw am eitem hyfryd iawn ac rydym fel Cymanfa yn ddyledus iawn iddynt am gefnogi’r Gymanfa’n flynyddol. Unwaith eto eleni bu’r Gymanfa yn  llwyddiant mawr.  Edrychwn ymlaen at glywed detholiad o’r Gymanfa ar ‘Caniadaeth y Cysegr’ yn y dyfodol.

Noder, ni fydd Bore Coffi ym mis Ionawr, ond byddwn yn ail-ddechrau fore Gwener cyntaf mis Chwefror. 

